
M è  m ä d a r  

(Valente Faustini – 1887) 

 

…Cs’è mäi la vita! Ho cuminciä la strä 

quand te, coi brass avert, tütta ingumì, 

i prim passein a t’am i’è vist a fä… 

e at m’è tgnì adré con i’occ’ fein c’t’è pudì. 

E sum andä pr’al mond. La caritä 

d’un po’ d’amur sultant i’arev vurì 

da la gint ca passäva e ac m’ha guardä! 

ma ansöin capiva, ansüna m’ha cardì. 

E adess astracc e seinza un po’ ad speranza 

co’ill man vöd e al cör vöd me a turn indré 

in sla strä morta e nüda cmé un desert. 

A a peins: Ad i’ann pö bei cus’è c’am vanza?... 

Ma m’guärd innanz felis e vëd che te, 

t’m’aspett là ancura, Mamma, a brass avert. 


